
Jisu  Aćaḱ  Kạmiye
Ehoṕket́a
Jisui bạptis are biḍạu ocoyen, khan aćaḱ kạmiye ehoṕket́a ; pe
serma  gan  goṭa  disom  ar  naṅgrahakoreye  dãṛã  ạcuroḱ  kan
tahẽkana. Ar maraṅ porobkore do Jirusalemteye calaḱa . Uniaḱ mit́
roṛtege kãṛã hoṛko ńeńela , kala hoṛko aḱńjoma , leḍha
hoṛko taṛama , murhuć jom hoṛko saphaḱa , ar goć hoṛko jivet́
beredoḱa . Uni do jãhãn jug ạuri hoyoḱre Apatren sadher hopon
iạteye men daṛeat́a , baṅma , Ińge hortet́ ar sạriaḱtet́ ar
jiontet́ , iń hotete baṅkhan Baba ṭhen okoe hõ bako seṭeroḱa .
Dela iń ṭhen , ape joto dhamrokot ar lade akawat́peko , ar ińgeń
jirạu ocopea. Sanam ṭạnḍi hoṛko jarwaḱa duṅgut́ duṅgut́ uniaḱ
ańjomtae lạgit́ ; ente uni leka okoe hõ tis hõ bako roṛlaḱa .

Mit́ din mit́ṭeć burure dećkate duṛuṕente hoṛkoe galmaraoat́koa.
Ona , buru bintiko men akawat́, galmaraoreye menket́a , baṅma , Iń
do ạn se nạbikoaḱ katha mạutại lạgit́ do bạń heć akana,
menkhan puḱrạuge. Ańjom akat́ape , mare hapṛamko ṭhen roṛlena
mente , Alom laṭghaṭa ; menkhan ińiń metape kana , Mit́ṭaṅ
maejiu lalocae lạgit́e beṅget́ae mit́ ke mit́ hoṛ do ińrege aćaḱ
monre uni tuluće laṭghaṭket́a. Ańjom akat́ape , mare hapṛamko
ṭhen roṛlena mente , Eṛe alom kiriạḱa ; menkhan ińiń metape
kana , Alo utạrgepe kiriạḱa ; menkhan apeaḱ galmaraore hẽaḱ do
hẽ , ar baṅaḱ do baṅ hoyoḱtape ma , ona khon bạṛtiaḱ do
bạṛićić khonge.

Arpe koejoṅre phạsiạrako leka alope hoyoḱa. Ente onko do seḱwa
oṛaḱkore  ar  kulhiko  reaḱ  dobạṭiạkore  teṅgokate  koejoṅgeko
bạsutaḱa ; sạrigeń metape kana, akoaḱ kuṛạiko ńam horayet́a.
Menkhan  amem  koejoṅre  amaḱ  bhitạrte  boloḱme  ar  amaḱ  silpiń
sińkate okore menae Ạpum ṭhen koejoṅme  ; ar okore ńeńelić
amren Ạpum do sodorre kuṛạiye emama. Ape do pirthimire dhon alope
sõćjoṅa, one okare jạrḍiḱ ar ijoḱteye bạṛij , ar one okare
kombṛoko  bhugạgteko  kombṛoe  ;  menkhan  sermare  dhon  baṛe
sõćjoṅpe, one okare jạrnḍiḱte hõ baṅ , ar ijoḱte hõ bae

bạṛij, ar one okare kombṛoko bako bhugạg ar kombṛoe ;ente okare
amaḱ dhon menaḱa, onḍge amaḱ mon hõ tahena.

Alope dạndiḱa, cet́pe jom se cet́pe ńũi se cet́pe oyo ḍeṅgaea
mente. Coṭren uḍạuḱko beṅget́akope, onko do er hõ bako era , ir
hõ bako ira, ar murạire hõ bako sõćjoṅa , enre hõ aperen
sermaren Ạpume ạsulet́koa. Ape do onko khon baṅ do bạṛti bape
soros ! Ar ṭạnḍi reaḱ sikiom bahako baṛe ạri bạndhipe ,cet́
leka haraḱ kan! dhamrokot hõ bae dhamrokotet́a , takoe hõ bae
takoyet́a  ;  enre  hõ,  metape  kạnạń,  Salomo  hõ  aćaḱ  joto
ṭhonokre onako mit́ goṭeć leka hõ bae oyolena. Ona iạte gapa din
lạgit́ do alope dạndiḱa ; dintet́ lạgit́ do ona reaḱ harkhet́tege
ḍhera. Ape okakope ńam khan hoṛko cekawape lạgit́ , ape hõ onka
lekawakope.


